
[ Nýtum rakann í jarðveginum

Síðustu tvö ár hafa allnokkrir bændur orðið fyrir búsifjum 
vegna langvarandi þurrkatíðar í maí og fram í júní.  Gróðri 
hefur farið lítið fram á þessum tíma þrátt fyrir gott útlit í apríl 
og bjartsýni með gott vor og uppskerumikið sumar. Að 
sjálfsögðu er ekki fyrirséð hvernig viðra mun á okkur næstu 
vikur en hitt er þó augljóst að þeir akrar sem nú er verið að 
sá í um allt land þurfa á raka að halda til að fræið nái að 
spíra og þroska plöntu. 

Hvað getum við lært  af liðnum sumrum?
Undanfarin tvö ár voru kornakrar bænda nokkuð breytilegir í 
uppskeru og þroska og á liðnu ári björguðu góðir ágúst- og 
septembermánuðir því sem bjargað varð í kornræktinni hér 
sunnanlands. Nokkurn mun mátti sjá milli þeirra akra sem 
höfðu nægan raka til að fræið spíraði og kæmist á legg fyrir 
þurrkakaflann og svo hinna sem fóru í jörð í upphafi 
þurrkatímabilsins eða á meðan á honum stóð. Ekki var þetta 
þó alveg einhlýtt. Stundum kom fyrir að sáð væri á 
hentugum tíma en þegar þurrkakaflinn hófst náðu 
plönturnar ekki rakanum úr neðri jarðvegslögum þar sem 
tenging efsta jarðvegslagsins við neðri og rakari jarðvegslög 
var ekki fyrir endi. Hárpípukraftur jarðvegsins spilar þarna 
stóra rullu þar sem raki úr neðri jarðvegslögum leitar upp á 
við eftir því sem uppgufunin úr efsta laginu eykst. Ef tenging 
efsta jarðvegslagsins við neðri jarðvegslög er léleg virkar 

hárpípukrafturinn ekki en þessi kraftur og þessi raki getur 
ráðið úrslitum um sprettu gróðursins í þurrkaköflum. 

Góð herfing og völtun akra er nauðsynleg!
Til að tryggja góða tengingu efsta jarðvegslagsins og þeirra 
neðri þarf að herfa akurinn vel og síðan valta. Líklegt er að í 
einhverjum tilvikum hafi plógstrengir ekki verið herfaðir 
nógu dúpt og átti það ekki síst við um þá akra þar sem 
pinnatætarar (rótherfi) voru notaðir. Pinnatætarar eru 
orkufrek tæki og að sjálfsögðu gerir tækið minni kröfur um 
stærð dráttarvélar eftir því sem grynnra er unnið. Það skal 
áréttað hér að ekki er nóg að hræra rétt í yfirborði 
jarðvegsins til að gefa akrinum fallega áferð, brjóta verður 
plógstrenginn vel niður svo tenging efsta lagsins við neðri 
jarðlög (þar sem rakinn er) sé tryggt. Þá má alls ekki sleppa 
því að valta yfir flagið að lokinni sáningu en of margir 
bændur freistast til sleppa þessum þætti þar sem flagið er 
svo blautt þegar sáð er í það eða bíða með völtun of lengi 
eftir sáningu. Það gengur ekki! Völtunin tryggir enn frekar 
að efsta jarðvegslagið og neðri lög tengist betur saman svo 
að raki úr neðri lögunum nýtist efsta laginu. Þá mynda 
moldin og fræið náið samband við völtunina og rót 
kímplöntunnar á auðveldara með að finna þann raka sem 
leynist í moldinni. 

Jóhannes Hr. Símonarson

Almennt má segja að því stærri sem fræ plantna eru því 
dýpra skal sá þeim. Þannig er ráðlögð sáðdýpt grasfræs 
aðeins  um 1 cm, sáðdýpt korns 3-4 cm og sáðdýpt ertna 
5-8 cm. Ástæða þess að stór fræ þurfi meiri sáðdýpt en lítil 
fræ er einkum að stór fræ þurfa að taka upp mikið vatn til 
að spíra og ef grunnt er sáð er ákveðin hætta á að þau fljóti 
upp á yfirborðið ef jarðvegurinn er laus í sér. Hættan á 
þessu minnkar ef valtað er strax eftir sáningu. Önnur og 
ekki síðri ástæða þess að sá þarf stórum fræjum dýpra er 
ásókn fugla í fræin.
Helstu misbrestir í sáningu virðast einkum vera fólgnar í að 
fræið fari of djúpt. Sú hætta er sérstaklega fyrir hendi í vel 
myldum og/eða lausum jarðvegi, einkum ef notaðar eru 
sáðvélar sem hafa greiðu aftast þar sem eigin þyngd 
greiðunnar ræður því hversu djúpt fræið fer. Við slíkar 
aðstæður er full ástæða til að valta flagið fyrir sáningu ekki 
síður en eftir sáningu. Einnig getur verið skynsamlegt að 
dreifa áburðinum fyrir raðsáningu til að líkja eftir 
niðurfellingu áburðar ef ekki eru tiltækar þar til gerðar 
raðsáðvélar. Þannig nýtist rakinn sem fær fræið til að spíra 
einnig til að leysa upp áburðarefnin svo þau verði tiltæk 
þegar fræið þarf á þeim að halda. Þetta er ekki síst 
mikilvægt þegar sáð er grasfræi þar sem fremur lítill forði er 

í fræinu og plantan þarf mjög fljótt að bjarga sér.  Ef smáu 
fræi s.s. grasfræi er sáð of djúpt minnkar það 
samkeppnishæfni þess í baráttunni við arfann og annað 
illgresi sem kann að leynast í jarðveginum. Þetta má sjá 
myndrænt á mynd 1 sem lýsir spírun jurtar af grasaætt. 
Frærætur skjóta fyrst rótum og gera kímstönglinum kleyft 
að ná upp á yfirborðið. Þegar tvö til þrjú blöð hafa myndast 
fer vaxtarpunktur plöntunar að skjóta hinum eiginlegu 
rótum, s.k. krónurótum og plantan að lifa sjálfstæðu lífi. 
Fræið og kímstöngullinn hafa þar með lokið hlutverki sínu, 
visna og deyja.

[ Sáðdýpt sáðgresis

Aðalfundur Búnaðarsambands Suðurlands var haldinn 
föstudaginn 20. apríl sl. að Heimalandi undir Eyjafjöllum. Farið var 
yfir rekstur Búnaðarsambandsins á liðnu ári sem var góður og 
hugmyndir að dagskrá afmælisárs kynntar en Búnaðar-sambandið 
verður 100 ára á árinu 2008. Fundurinn samþykkti 11 tillögur sem 
fara hér á eftir:

Allsherjarnefnd, framsögumaður Sigurður Loftsson

Tillaga 1. Endurskoðun á starfsemi Búnaðarsambands 
Suðurlands. 
Aðalfundur Búnaðarsambands Suðurlands haldinn að Heimalandi 
20. apríl 2007 beinir því til stjórnar, að skipa starfsnefnd til að 
endurskoða starfsemi Búnaðarsambandsins. Nefndin skal m.a. 
vinna, í samráði við búgreinafélögin á svæðinu, tillögur um 
eftirfarandi og skila fyrir næsta aðalfund:

· Hvaða verkefni skuli kostuð af búnaðarlagasamningi.
· Hvert sé eðlilegt grunngjald hverrar búgreinar af búnaðargjaldi.
· Hvað skuli teljast grunnþjónusta hverrar búgreinar og hvaða 
þjónusta skuli seld.

Greinargerð:
Á næsta ári, 2008 eru 100 ár liðin frá  stofnun Búnaðar-
sambands Suðurlands. Eðli málsins samkvæmt hefur starfsemi 
þess tekið miklum breytingum í samræmi við breytingar í 
landbúnaðinum á hverjum tíma.

Við þessi tímamót er eðlilegt að skoða starfsemi og fjármögnun 
Búnaðarsambandsins í nútíð og til framtíðar. Búnaðarsambandið 
hefur nú hlut af starfsfé sínu í gegnum ákvæði 
búnaðarlagasamnings sem byggir á búnaðarlögum nr. 70/1998, 
að hluta er starfsemin fjármögnuð í gegnum búnaðargjald sem 
innheimt er bændum á hverjum tíma. Loks er hluti af fjármögnun 
sambandsins í gegnum sölu á þjónustu.

Spurning er hvort hin óljósu skil í fjármögnun 
Búnaðarsambandsins sé orðin hamlandi á þróun starfseminnar til 
framtíðar og hvort og þá hvernig megi breyta fjármögnuninni með 
það að markmiði að gera starfsemina enn öflugri og skilvirkari.

Með tillögunni er ætlað að skerpa þær áherslur sem yrðu í starfi 
Búnaðarsambandsins á næstu árum að lokinni skoðun, 
skilgreiningu og tillögum að  fjármögnun starfsins til framtíðar.
Samþykkt samhljóða.

Tillaga 2. Sunnlenskar byggðir.
Aðalfundur Búnaðarsambands Suðurlands haldinn að Heimalandi 
undir Eyjafjöllum 20. apríl 2007, beinir því til stjórnar BSSL að 
skoða möguleika á uppfærslu verksins „Sunnlenskra byggða“ m.
a með áherslu á rafræna útgáfu ritverksins.
Samþykkt samhljóða.

Tillaga 3. Fóðurtollar.  
Aðalfundur Búnaðarsambands Suðurlands haldinn að Heimalandi 
undir Eyjafjöllum 20. apríl 2007, skorar á landbúnaðarráðherra að 
fella nú þegar niður alla tolla á innfluttum fóðurblöndum.
Samþykkt samhljóða.

Tillaga 4. Mikilvægi ræktunarlands.
Aðalfundur Bssl haldinn að Heimalandi undir Eyjafjöllum 20. apríl 

2007, beinir því til sveitarfélaga að þau gæti að varðveislu 
ræktunarlands við aðalskipulagsgerð.
Samþykkt samhljóða.

Fjárhagsnefnd, framsögumaður Jón Vilmundarson

Tillaga 5. Fjárhagsáætlun Búnaðarsambands Suðurlands 
2007.
Aðalfundur Búnaðarsambands Suðurlands haldinn að Heimalandi 
undir Eyjafjöllum 20. apríl 2007, leggur til að fjárhagsáætlun 
BSSL fyrir árið 2007 verði samþykkt.
Samþykkt samhljóða. 

Tillaga 6. Lækkun sæðingagjalda.
Aðalfundur Búnaðarsambands Suðurlands haldinn að Heimalandi 
undir Eyjafjöllum 20. apríl 2007, leggur til að við gerð 
fjárhagsáætlunar Kynbótastöðvar Suðurlands fyrir rekstrarárið 
2007 verði sæðingagjöld lækkuð í kr 500,- á kú.
Samþykkt samhljóða.

Tillaga 7. Árgjald 2007.
Aðalfundur Búnaðarsambands Suðurlands haldinn að Heimalandi 
undir Eyjafjöllum 20. apríl 2007, samþykkir óbreytt árgjald til 
BSSL alls kr. 1.000,- á félagsmann.
Samþykkt samhljóða.

Tillaga 8. Þóknun aðalfundarfulltrúa.
Aðalfundur Búnaðarsambands Suðurlands haldinn að Heimalandi 
undir Eyjafjöllum 20. apríl 2007, samþykkir að þóknun 
aðalfundarfulltrúa verði kr 10.000,- , að viðbættri vísitölubreytingu 
á grunni launavísitölu frá og með apríl 2005.
Samþykkt samhljóða.

Tillaga 9. Laun stjórnarmanna.
Aðalfundur Búnaðarsambands Suðurlands haldinn að Heimalandi 
undir Eyjafjöllum 20. apríl 2007, samþykkir að laun stjórnarmanna 
verði kr 10.000,- á hvern stjórnarfund auk dagpeninga og aksturs 
skv. Ríkistaxta og framreiknist með vísitölubreytingum samkvæmt 
grunni í launavísitölu frá apríl 2005. Formaður fái tvöföld laun og 
dagpeninga á við aðra stjórnarmenn auk aksturs. Formaður fái að 
auki eingreiðslu sem nemur kr 150.000,- m.v. árið 2003 sem 
framreiknast með launavísitölu.
Samþykkt samhljóða

Fagmálanefnd, framsögumaður Sigríður Jónsdóttir

Tillaga 10. Efling Bændabókhalds BSSL.
Aðalfundur Búnaðarsambands Suðurlands haldinn að Heimalandi 
undir Eyjafjöllum 20. apríl 2007, skorar á stjórn Bssl að efla 
bændabókhald Búnaðarsambandsins sem kostur er. Einnig að 
tryggja bændum áframhaldandi aðgang að góðum leiðbeiningum 
um rekstur, fjármál og bókhald í landbúnaði.
Samþykkt samhljóða.

Tillaga 11. Fjölgun mældra efnaþátta í heyefnagreiningum.
Aðalfundur Búnaðarsambands Suðurlands haldinn að Heimalandi 
undir Eyjafjöllum 20. apríl 2007, skorar á Landbúnaðarháskóla 
Íslands að fjölga mældum efnaþáttum í heyefnagreiningum og að 
vinna enn frekar að því að stytta tímann sem efnagreiningar taka. 
Samþykkt samhljóða.

[ AÐALFUNDUR BSSL
Samþykktar tillögur aðalfundar 2007

Fræðslufundir Búnaðarsambands Suðurlands í sauðfjár-
rækt fóru fram dagana 20. og 21. mars síðastliðinn í sýsl
unum fjórum. Þar var farið yfir niðurstöður skýrsluhaldsins 
2006, veturgamlir hrútar verðlaunaðir fyrir sláturlömb og 
eldri hrútar verðlaunaðir eftir BLUP kynbótamati fyrir kjöt-
matseiginleika 2006. Fræðsluerindið að þessu sinni kom 
frá Þóreyju Bjarnadóttur og fjallaði það um sumarbeit 
sauðfjár á ræktuðu landi og fóðurrepju. Nánar verður hægt 
að lesa um það í næsta tölublaði Freys. 
Niðurstöður skýrsluhaldsins byggðust á þeim skýrslum 
sem komnar voru til uppgjörs í byrjun mars. Reiknaður 
kjötþungi eftir hverja á var mestur í V-Skaftafellssýslu (27,2 
kg) en A-Skaftafellssýsla var ekki langt undan með 27,1 kg 
eftir hverja á. Mesti kjötþunginn eftir hverja á var í Sf. 
Gaulverjabæjarhrepps, 30,5 kg. Besta frjósemin af sýslu-
num fjórum var í A-Skaftafellssýslu 188 lömb fædd eftir 
100 ær og 171 til nytja. Flest lömb fædd eftir 100 ær var í 
Sf. Gaulverjabæjarhrepps 198, en flest til nytja voru í Sf. 
Öræfinga 179. Gæðamatið fyrir árið 2006 var ekki komið 
og því var yfirlitsskýrslunum ekki dreift á fundunum. Það 
verður hægt að nálgast þær á heimasíðu 
Búnaðarsambandsins www.bssl.is fljótlega eða fá þær 
sendar í pósti.
Að venju voru veturgamlir hrútar verðlaunaðir fyrir slátur
lömb. Í pottinum voru allir veturgamlir hrútar sem fengu 
35,5 stig eða meira í samanlögð stig fyrir bak, malir og 
læri (BML) haustið 2006. Til að hrútur komi til röðunar þarf 
að vera búið að skila skýrslum til Bændasamtaka Íslands 
og gögn borist til baka til Búnaðarsambandsins. Skilyrði er 
að hrúturinn eigi að lágmarki 15 sláturlömb haustið 2006 
og hafi yfirburði á sínu búi í einkunn fyrir gerð og fitu, fall
þunga og hlutfall gerðar og fitu. Þrír hrútar voru verðlaun
aðir í hverri sýslu. Efstur í Árnessýslu var Nebbi frá 
Laugum, en hann var keyptur frá Sveinungsvík. Nebbi var 
með yfirburði á sínu búi í fallþunga, einkunn fyrir og fitu og 
hlutfalli gerðar og fitu. Í Rangárvallasýslu var efstur Álfur 
frá Drangshlíðardal undan Tý (02-929). Álfur var var yfir 
búsmeðaltalinu í fallþunga, einkunn fyrir gerð og fitu og 
hlutfalli gerðar og fitu. Í Vestur-Skaftafellssýslu raðaðist 
05-112 frá Prestsbakka í efsta sætið undan 02-102 
Álssyni (00-868). Hann var yfir meðaltali búsins í öllum 
þáttum, nema hann var með aðeins óhagstæðari fitu-
flokkun. Í Austur-Skaftafellssýslu var efstur Ýmir frá 
Fornustekkum undan Fjára Vinssyni (99-867). Ýmir var 
með yfirburði á sínu búi í öllum matsþáttunum. 
BLUP verðlaunaveitingarnar fara yfirleitt fram að hausti, 
þar sem reiknað er út frá kjötmatinu haustið áður. 
Verðlaunaðir eru 5 efstu hrútarnir í hverri sýslu. Skilyrði er 
að verðlaunahrútur 2006 hafi átt afkvæmi 2005. Raðað er 
eftir heildareinkunn þar sem fita gildir 60% og gerð 40% 
og verður hrúturinn að hafa lágmark 100 í einkunn fyrir 
hvorn eiginleika. Lágmarksfjöldi sláturlamba undan hrútnum 
er 15 lömb haustið 2005. Í Árnessýslu var efstur Álfur frá 
Hlemmiskeiði II undan Áli (00-868) frá Hesti, heildar

einkunn 130,2. Í Rangárvallasýslu var Kaldi frá Selalæk 
efstur en hann er undan Hnetti (02-111) frá Kaldbak og 
keyptur þaðan, heildareinkunn 127,4. Í Vestur-
Skaftafellssýslu var efstur Flosi frá Borgarfelli Hylssonur 
(01-883), heildareinkunn 133,2. Í Austur-Skaftafellssýslu 
var Bjartur frá Stapa efstur annað árið í röð en hann er 
sonur Áls frá Hesti, heildareinkunn 128,8. Athygli vakti hve 
mikill munur var á heildareinkunn þeirra hrúta er lentu í 
fyrsta sætinu og hinna sem á eftir komu. Yfirleitt sköruðu 
efstu hrútarnir fram úr hinum. 
Síðastliðið haust (2006) gleymdist að skrá inn eitt lamb-
hrútablað frá Álfhólum í Vestur-Landeyjum. Svo vildi til að 
einn lambhrúturinn á þessu blaði var með 36,5 samanlögð 
stig fyrir bak, malir og læri og 87,0 stig í heildina. Með þær 
tölur raðast Álfhólar í 5. sæti með Kaldbak í 
Rangárvallahreppi. Faðir hrútsins er Partur 99-914. 

[Fræðslufundir í sauðfjárrækt vorið 2007

Hluti af verðlaunahöfunum í Árnessýslu bæði fyrir BLUP og 
veturgamla hrúta. Talið frá vinstri; Vilhjálmur á Hlemmiskeiði II, 
Sigurfinnur á Tóftum, Hafliði á Ósabakka III og Bjarni í Háholti sem 
tók við verðlaunum fyrir Erling á Sandlæk.

Hluti af verðlaunahöfunum í Rangárvallasýslu bæði fyrir BLUP og 
veturgamla hrúta. Talið frá vinstri; Erlendur í Skarði með óskírðan 
Erlendsson, Jens í Teigi og Guðgeir í Brú.

Hluti af verðlaunahöfunum í A-Skaftafellssýslu bæði fyrir BLUP og 
veturgamla hrúta. Kristín í Holtahólum og Bjarni á Fornustekkum. 




